
        
            
                
            
        

    
	АЗИЗ НЕСИН 

	ХЭРЭВ БИ ЭМЭГТЭЙ БАЙСАН САН БОЛ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1962 онд эрхлэн хэвлүүлсэн “АЗИЗ НЕСИН : ХЭРЭВ БИ ЭМЭГТЭЙ БАЙСАН САН БОЛ” номоос Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Орос хэлнээс орчуулсан Т. Содномдаржаа

	 

	 

	 


Селямет хэмээх хүн хөвөн ноосон нэхмэлийн фабрикт хаалгачаар орж сард 80 лир авах болжээ. Ийм мөнгөөр бүхэл бүтэн нэг хүн битгий хэл хүний өчүүхэн өөдөс ч амьдарч эс чадах билээ. Гэвч тэр бээр ажилч хөдөлмөрчдөө итгэж алсдаа эзэнтэн зүтгэлийг минь үнэлж хөлсийг минь нэмэгдүүлэх буй заа хэмээн бодсон ажээ. Хаалгач хийх нь Селяметэд гутамшигтай мэт байвч өөр яая гэх вэ дээ? Цаг цөвүүн болсон одоо үед хаалгач хүн авахын хэрэггүй улс ч гэсэн аргагүйн эрхээр авах болж өдий төдий хүн хаалгачийн албан хаших болжээ. Ийнхүү эзэн хаалгач хоёр бие биедээ харилцан найр тавилцах болов.

	Мань эр өчүүхэн атугай ч цалингийн нэмэр авахын тулд өдөр шөнө ялгалгүй, хүч хөлсөө эс хайрлан хичээнгүйлэн зүтгэх бөлгөө. Ай даа хэрэв тэр бээр манаач болбол уу, юутай сайн байх сан билээ! Фабрикийн шөнийн манаач сард 200 лир авдаг бөгөөд тэгээд ер нь ажил нь ч гэсэн энэ ээ, тэр ээ гэх юмгүй амар жимэр шүү дээ.

	Хэрэв хүн ямар нэг юмыг ихэд хүсэн мөрөөдөх аваас тэр нь биелдэг жамтай сан. Тэгтэл ч аз дайрсан нэг өдөр болж эзэн нь Селяметийг дуудаад,

	— Чи сайн ажилласан байна гэхэд нь

	— Баярлалаа танд, гялайлаа гэв.

	— Чи эхнэртэй юу хэмээн эзэн нь асуусанд: Мань эр яг л муу муухайгаа дуудуулах мэт балмагдан:

	— Тийм ээ гэж өчив.

	Тэгээд өөрийнхөө гэмийг бүрнээ ухамсарч, сэтгэлээ засахын тулд газар шагайн:

	— Бас тэгээд хоёр хүүхэд бий, эзэнтэн минь хэмээн нэмж хэлэв.

	— Пээ. Пээ Пээ! Чи тэгээд яаж амь зууж байдаг юм бэ? хэмээн эзэнтнийгээ ихэд тал засаж, өрөвдсөн байртай өгүүлэхэд нь

	— Тийм ээ, тун бэрх байна даа, эзэнтэн гэв.

	— Би чамд сайн санаж байна. Чи өдөр нь хаалгач хийчхээд шөнө нь манаач хийж чадах уу? гэхэд нь

	— Чадалгүй яах вэ, эзэнтэн гэв.

	— Үнэндээ гэхэд, чи өдөрт хаалганы дэргэд 6 цаг зогсдог. Үүн дээр шөнийн жижүүрийн найман цагийг нэмэхэд бүгд арван дөрвөн цаг болно. Чамд дахиад арван цаг үлдэж байна, зөвшөөрнө биз дээ? гэхэд,

	— Баярлалаа танд, эзэнтээн гэв.

	— Шөнө жижүүрлэсэнд чинь гучин лир нэмж өгнө гэхэд нь

	— Гялайлаа гэв.

	Ийн сард 200 лирийн цалинтай шөнийн манаачийг хэтэрхий бөх унтдаг гэж нэн даруй ажлаас нь огцруулж оронд нь мань хаалгачийг авчээ. Тэр бээр өдөр нь хаалганы дэргэд зогсож, шөнө нь шалгах цаг хүзүүнээсээ зүүж, фабрик манана.

	Түүний цалин одоо 110 лир болсон ажээ. Селямет болбоос маш хичээнгүй, нямбай эр бүлгээ. Тэгээд ер нь эцсийн эцэст манай эзэн тийм ч тэнэг хүн биш болох тул ажилчдынхаа зүтгэлийг ажиж эрхбиш ямар нэг сайн юм лав хийх биз.  Жишээлэхэд намайг фабрикийн нарийн бичгийн даргаар тохоон томилох аваас юутай сайн сан билээ! Нарийн бичгийн дарга сард гурван зуун лир авдаг...  хэмээн мань эр боджээ.

	Хэрэв хүн ямар нэг юмыг ихэд хүсэн мөрөөдөх аваас тэр нь биелдэг жамтай сан.  Тэгтэл эзэн нь манаачийгаа дуудаж ирүүлээд:

	— Чи ажил их сайн хийж байна, дахиад чиний төлөө нэг сайн юм хийе гэж бодлоо.  Чи, үнэн хэрэгтээ, шөнө бараг ажилгүй байдаг.  Тэгэхлээр конторын элдэв бичиг сэлтийг янзлахгүй юу? Чамд бас 60 лир нэмнэ шүү гэв.

	Манаач эргэцүүлэн бодож, сард 170 лир авч чадна... гэж үзээд,

	— Эзэнтээн таныг бурхан өршөөг гэж хэлэв.

	Сард 300 лир авдаг байсан фабрикийн нарийн бичгийн даргыг ажлын цагаар ухаан зарахдаа ууж идэх цай тамхи зэхсэнгүй гэж халаад оронд нь мань хаалгачийг бас л дэвшүүлжээ.

	Одоо тэр бээр өдөр нь хаалганы дэргэд зогсож, шөнө нь фабрик манахын зэрэгцээгээр бичгийн машин тоншиж янз бүрийн бичиг сэлт хувилна.

	Сайх эр хөлсөө асгаруулан зүтгэсээр л байв.  Эцсийн эцэст эзэн нь тийм ч дүүрчихсэн эр биш байв.  Эрт орой хэзээ нэгэн цагт түүний хичээнгүйг харж үзээд урамшуулах нь лав аа. Фабрикийн ня-бо сард 400 лирийн цалинтай. Ээ дээ, хэрэв фабрикийн ня-бо болж болдог сон бол доо!..

	Хэрвээ хүн ямар нэгэн юмыг тун хүсэн мөрөөдөх аваас тэр нь биелдэг жамтай сан. Тэгээд аанай л аз дайрсан хэрэг болж нэгэн өдөр эзэн нь Селяметийг дууджээ.

	— Одоо үед 170 лир чинь юу ч биш гэдгийг би мэдэж байна. Тэгээд чиний цалинг нэмэхийг хүснэ, хэмээн эзэнтнийг өгүүлэхэд,

	— Баярлалаа танд, эзэнтээн гэхэд,

	— Гэртээ байхад чинь сул цаг нэлээд байх ёстой.  Гэртээ юу ч хийхгүй хоосон суухаар фабрикийн тооцоогоор оролдох нь дээр байх аа гэхэд нь

	— Тэгж үзье, эзэнтээн гэв,

	Тэгэхэд нь

	— Маш сайн байна. Дахиад 45 лир танд нэмж өгөх болно гэжээ.

	Ийнхүү сард 400 лирийн цалинтай фабрикийн нягтлан бодохыг үржүүлэхийн оронд хувааж, нэмэхийн оронд хасдаг гэж огцруулав.

	Одоо мань хаалгач сард 215 лир авдаг болжээ. Өдөр нь зургаан цаг хаалганы дэргэд зогсож, шөнө нь найман цаг фабрик манахын зэрэгцээгээр машин цохиж, гэртээ ирээд тооцоо гаргадаг болсон ажээ.

	Сайх эр ихэд шаргуу хөдөлмөрлөж, улам дуулгавартай болон, хийх ёстойгоосоо илүү ихийг хийх гэж хичээнэм бүлгээ. Одоо тэр бээр агуулахын эрхлэгчийн мяндагт горилох болжээ. Агуулахын эрхлэгч сард 450 лирийн цалинтай!

	Хэрэв хүн ямар нэг юм тун их хүсэн мөрөөдвөл тэр нь биелдэг жамтай сан. Тэгтэл эзэн нь бас л түүнийг дуудаж гэнэ ээ.

	— Би танд сайн санахыг хүсэж байна. Хэрэв таныг агуулахын эрхлэгч болговол та яах вэ? гэхэд нь,

	— Над тун таатай байна, эзэнтээн гэв. Тэгэхэд нь,

	— Их сайн байна, 35 лир нэмэгдэнэ. Агуулахаа хүлээж ав! гэжээ.

	Агуулахын эрхлэгч мунгинуу хүн болохоороо агуулахад аваачих гэсэн таваараа мартаад гэртээ аваачдаг байсан учир нэн даруй огцорч, уул тушаалд мань манаач дэвшин ажиллах болсон ажээ.

	Түүнээс хойш сайх эр өдөр шөнөгүй хүч, хөлс, зав чөлөөгөө эс хайрлан ажилланам бүлгээ. Угаас эзэн нь илжиг биш болохоороо эцсийн эцэст Селяметийн энэхүү амь биеэ үл хайрлан хүчин зүтгэж буйг үнэлэн үзэх ёстой байв. Энэ ч үнэхээр тийм болсон аж... Эзэн нь түүнийг дуудаад:

	— Танд баярлалаа, таны зүтгэлийг би ихэд таалж байнам. Хэн сайн хөдөлмөрлөнө тэр бээр үргэлж хайрыг минь булаадаг юм. Хаалгачийн ажил танд зохихгүй. Харин бусад бүх үүргүүд хуучнаараа байна. Түүнээс гадна би таныг өөрийнхөө фабрикийн даргаар тохоон томиллоо гэв.

	— Даргаар гэнэ ээ? гэж дотроо Селяметийн ихэд гайхсаныг яана! Мань эр ч яах вэ аль эртний даргын мяндгийг горилж явсан байжээ. Харин хүн ямар нэг зүйлийг тун их хүсвэл, тэр нь биелдэг жамтай сан. За ингээд мань эр дэвшиж дарга болов.

	— Таны цалин дээр 90 лир нэмнэ хэмээн эзэн өгүүлэв.

	Гэвч Селямет хаалгач хийхээ байсан болохоор цалин нь 80 лирээр буурах ажээ. Тэглээ ч гэсэн даргын хувьд 90 лир илүү авах учир сард 260 лирийн цалинтай болжээ.

	Сард 500 лир авч байсан хуучин дарга нь эзний нарийн бичгийн дарга хүүхнийг татаж чангаасан гэгдэж нэн даруй халагджээ.

	Тус фабрикт 40 ажилчин, хоёр мастер, хорин машин ажилладаг ажээ. Мань эр уул ажлыг мэдэхгүй учир ажилчин болж чадахгүй бөгөөд мастерыг ч бүр ярьдаггүй хэрэг. Бас тэгээд машиныг орлож яахин чадах билээ... Тэгвэл фабрикийн конторт өөрөөс нь гадна машины бичээч бөгөөд нарийн бичгийн дарга хүүхэн л үлдсэн ажгуу.

	Ажлын зав чөлөөгөөр эзнээ магтаж:

	— Манай дарга ч ёстой л алт гэсэн үг дээ. Түүнийг бурхан л өршөөх болтугай. Би энэ фабрикт сард 80 лирийн цалинтай хаалгачаар орсон юм. Эзэн намайг шөнийн манаач болгоход 110 лир авдаг болж билээ. Дараа нь намайг нарийн бичгийнхээ даргаар дэвшүүлж цалин минь 170 хүртэл дээшилсэн. Тэгээд нягтлангаа болгож итгэлээ хүлээлгээд 215 лир өгөх боллоо. Дараа нь намайг агуулахын даамал болгож авдаг цалин маань 250 лир болов шүү дээ. Энэ бүгдээс гадна одоо би дарга боллоо. Тэгээд цалин маань 200 лир болж орхив оо! гэж нарийн бичгийн дарга хүүхэнд элдвийг донгодохуйд цаадах нь бас л, эзнээ магтан,

	— Намайг яана гээч. Би 40 лирийн цалинтай цэвэрлэгчээр орсон юм. Дараа нь эзэн надаар гэрээ цэвэрлүүлж, юмаа угаалгадаг болж 60 лир өгдөг байв. Тэгээд би машины бичээч болж ацаг маань 80 лир хүртлээ нэмэгдэв. Дараа нь би гэрийн нь аж ахуйд туслалцан, хоол ундыг нь бэлтгэдэг болоход 100 лир өгдөг болж билээ. За тэгээд... дараа нь чухам юу болсныг та мэдэж байна уу. Харин цалин минь 15 лирээр нэмэгдсэн л юм даг. Одоо би 115 лир авдаг хэмээн чалчих бүлгээ.

	Нэг өдөр мань Селямет дарга:

	— Чи их ажил хийж, хачин ядарчээ хэмээн нарийн бичгийнхээ даргад хэлэхэд нь цаадах нь нэлээд суурьтайгаар,

	— Та өөрөө тийм бага ажил хийж байна гэж үү? Таны энэ цалин чинь бага биш байна гэж үү? Та үүнийгээ нэмэгдүүлэхийг хүсдэггүй гэж үү? хэмээн хариу өчив.

	Тэр бээр нарийн бичгийн дарга тийш гайхан харснаа фабрикийн конторт түүнээс өөр хэн ч үлдээгүйг санав.  Тэгээд ч мань эр түүнийхээ зэрэг хэргэмийг дотроо сэм горилчихжээ. Тэгээд,

	— Үгүй, үгүй би дахиад ямар ч нэмэгдэл авахыг хүсэхгүй байна. Энэ бүхний төлөө л баярлаж байна.  Хэрвээ би эмэгтэй байсан сан бол доо? Эзэн чамайг халаад миний цалин дээр 20 лир нэмэх байсан л бий...  Үгүй, үгүй!.. Би зэгж боллоо... За тэгээд... хэрвээ би эмэгтэй байсан сан бол доо! хэмээн өгүүлэв.

	Хэрэв би эмэгтэй байсан сан бол доо

	Мэс засалчдын их хурал

	Хүн хэрхэн галзуурсан нь

	Энэ чинь хаанахын юм бэ

	Төрөлх нутаг минь дэвжин дээшилтүгэй 

	Уйлахгүй байх бэрх ээ!

	«Заан» хэмээх хочтой Хамдийг хэрхэн баривчилсан нь

	Цагаан толгойн эхний үсэг

	Нэг бүдрэхээрээ долоо бүдэрдэг

	"Гайхамшигт" толь

	Ес суртахууны хичээл дээр

	Та хэчнээн л юм хэрэгтэй гэж үзэж байна

	Чийдэнгийн шонд хүлээстэй хүн

	Шивэгчин авах гэсэн нь

	Зааварлагч ирэх гэнэ

	Үгээгүй хоосон мандтугай!

	Сүрьеэгээр өвчлөх хэрэгтэй болсон нь

	Цөмөөрөө л бүтээн босгогчид

	Шерменди хэзээ төрөө вэ

	Хүүхдийг битгий уйлуул

	Энэ над падгүй

	Шинэ тогоо тавихад болсон цайллага дээр

	Хэрвээ ялаа байхгүй сэн бол

	Нарийхан бөгөөд сайхан

	Одоогийн хүүхдүүд ийм л болж

	Бичгийн хэв

	Битгий донгос

	Улаан лоольтой хөөцөлдсөн нь 

	Дэлхий дээр хамгийн тарган хаан бясаа хоёр 

	Талбайн цаг

	Азиз Несин

	Орос хэлнээс орчуулсан Т. Содномдаржаа

	Засан найруулсан Ш. Цэрэнрагчаа 

	Хавтас чимэглэлийг В. Одгийв

	Техн. ред. Г. Долгоржав

	Хянагч Д. Цэгмэд, П. Норов

	Хэвлэлтэд 1962 оны 9-р сарын 29-ний өдөр.

	Хэв. хуудас. 6 

	Хэв. нэгж хуудас 9,84.

	Хэвлэсэн тоо 8000. 

	Цаасны хэмжээ 84х108 1/32. 

	Б— 10320. 

	Зах. №56

	 

	* * *

	 

	Сүхбаатарын нэрэмжит Хэвлэлийн Комбинат.

	Улаанбаатар, Сүхбаатарын талбай 2.

